
Tiu cor batta buca pli, moTia carezia ha schau
anavos fastitgs en nos cors.

Annunzia da mort

En carezia e cun gronda tristezia prendein nus cumiau da
nossa cara mumma e tatta

Gabriela
Cavigelli-Deplazes
21-04-1930 – 04-10-2013

Sias forzas eran consumadas ed ella ha astgau turnar a casa tier il Diu buntadeivel.

En carezia:
Ciril e Cecilia Cavigelli-Ferreira cun Stefan e Julia
Paulina e Cristoffel Caviezel-Cavigelli
cun Nadia e Sandra

Gion edAnna Maria Cavigelli-Tschuor
cun Silvan,Andrina ed Ivana

Pirmin e Daniela Cavigelli-Cabalzar cun Ronja e Pascal
Lothar Cavigelli
Maurus e Marlis Cavigelli- Schmidt cun Livia e Julian
Fargliuns, quinadas e quinaus cun famiglias
Figliolas e figliols

Dumengia, ils 06-10-2013 e gliendisdis, ils 07-10-2013 vegn recitau allas 19.30 rusari per
la defuncta en baselgia parochiala a Siat.

Il survetsch divin funeral ha liug mardis, ils 08-10-2013 allas 14.00 ella baselgia parochiala
a Siat.

La bara sesanfla naven da mardis, ils 08-10-2013 allas 11.00 en baselgia parochiala a Siat.

La sepultura dall’urna ha liug pli tard el stretg ravugl dalla famiglia.

Enstagl da flurs e tschupials veglien ins seregurdar dall’instituziun «Cerebral Graubünden,
7002 Chur, PC 70-82225».

Adressa da malencurada:
Pirmin Cavigelli-Cabalzar
Via Bual 11
7157 Siat

Quando il sole della vita tramonta,
brillano le stelle dei ricordi.

Cumiau

Cun gronda dolur e tristezia prendein nus cumiau da miu
zun carezau mariu, nies car bab, sir e nonno

Angelo
Tateo-Ponente
22-10-1940 – 4-10-2013

Deliberaus da ses mals ha el astgau sedurmentar ruasseivlamein el ravugl da sia famiglia.

En profunda tristezia:
MariaTateo-Ponente, consorta
Antonio e Maria LuceTateo, fegl
cun Sarah, Laura edAlessia

Domenico e SonjaTateo, fegl
cunAlessio, Fabrizio eVanessa

ulteriurs parents

Il survetsch divin funeral cun sepultura dall’urna ha liug mardis, ils 8 d’october 2013 allas
14.00 ella baselgia parochiala s. Martin a Trun. L’urna sesanfla il di da sepultura naven
dallas 11.00 en baselgia.

Adressa da malencurada:
MariaTateo-Ponente
Via Dulezi 14
7166Trun

La Svizra ed il pèr Frantscha-Germania
Dieta universitara ils 11 e 12 d’october a Friburg

DA GUIU SOBIELA-CAANITZ

■ Ils 22 da schaner 1963, en l’otgavel
district municipal da Paris, han presi-
dent Charles de Gaulle (1890–1970) e
chancelier federal Konrad Adenauer
(1876–1967) suttascrit in patg d’amici-
zia. Lezza cunvegna da cooperaziun vi-
cendaivla metteva fin a duatschient
onnsdapretendida«ostilitadereditara»
tranter Berlin e Paris, da la Guerra da
set onns (1756–1763) enfin a la Segunda
guerra mundiala. Ils dus regents han si-
gnà en il «Palais de l’Elysée», residenza dal
president republican; il patg è perquai ve-
gnì famus sco «Contract da l’Elysée». I
s’enclegia ch’el è restà en vigur suenter la
reunificaziun da la Germania enfin a
l’Oder e la restauraziun da Berlin sco sia
chapitala entira e nundividida. Ils 11 e 12
d’october 2013 vegn ins a commemorar il
patg da 1963 dal puntg da vista svizzer a
l’Universitad Pérolles II da Friburg*. L’oc-
currenza vegn arranschada dals «Europa-
studien/Etudes européennes», cun il su-
stegn da las ambassadas da Frantscha e
Germania a Berna e da la Fundaziun Jean
Monnet per l’Europa (Losanna). «Studis
europeics» sa preschenta sco suonda: «Lur
finamira èsi d’encleger e d’intermediar
meglier l’Europa en sia diversitad – sia
istorgia ed ierta culturala, sia integraziun
politica e sias structuras instituziunalas
(…). En il focus dals studis stat il pluralis-
sem cultural che dat la tempra a las valurs
ed a la politica dal ‘project Europa’. Ils stu-
dis europeics a l’Universitad da Friburg
(…) sclereschan ils patratgs che stattan da-
vos ils process ed observan ils acturs che
s’engaschan dapi passa tschinquanta onns
per l’unitad da l’Europa. Chapir meglier
questamunta era ch’ins resguardia pli pre-
cis tut sias fassettas e ch’ins l’analiseschia
pli a fund (…). L’ambient da Friburg,
francofon e germanofon enina, dat la tem-
pra al romdals studis europeics.»Trais ora-
turs avran l’occurrenza il venderdi davent
da las 09.15: Il politolog Gilbert Casasus
(Universitad da Friburg), creschì si a Ber-
na e Lyon; cuss. naz. Dominique de Bu-

man (FR/pcd); decan Marc-Henry Sou-
let, sociolog (Universitad da Friburg).

Barats tranter trais naziuns
Venderdi suenter las 10.00 sa splegan
quatter discussiuns al podium. L’empri-
ma, davent da las 10.00, examinescha la
Svizra en connex cun il patg da l’Elysée,
sut la direcziun da Gilles Grin, schef da la
Fundaziun Jean Monnet. Tschintg persu-
nas s’expriman: L’istoricra Cécile Blaser
(Universitad da Friburg); Régis Clavé, ar-
chivar da la Fundaziun JeanMonnet; Rai-
ner Hudemann, docent d’istorgia con-
temporana dalmundgermanofon a l’Uni-
versitad da Paris-Sorbonne; l’istoricher
Georg Kreis, fundatur da l’Institut euro-
peic da l’Universitad da Basilea; Robert
Belot, docent d’istorgia contemporana a
l’Universitad da Belfort e Montbéliard.
Lezzas duas citads, da respectivamain
30 000 e 25 000 olmas, èn situadas en la

Porta daBurgogna (Franche-Comté), sper
il cunfin dal chantun Giura; Montbéliard
è stà per tschientaners en possess da la di-
nastia daWürttemberg. A las 14.00 suon-
da la discussiun davart la diplomazia, ma-
nadadaChantalTauxe, «rédactrice en chef
adjointe» da «L’Hebdo» (Losanna), cun
trais ambassadurs: Jean-Jacques de Dardel
represchenta la Svizra en Frantscha, Mi-
chel Duclos la Frantscha en Svizra, Otto
Lampe la Germania en Svizra.

Tranter l’Alsazia e l’Argovia
La terza «table ronde», a las 16.00, è inti-
tulada per tudestg: «Grenzüberschreitende
Kooperation im Dreiländereck». Tgenin?
Il chantunFriburgnapossedanagin «Drei-
ländereck». Manegiads n’èn betg ils Avers
(Norbertshöhe), sper Danuder, nua ch’il
randulinPeider Lansel (1863–1943) pren-
deva cumiàda l’EngiadinaBassa cun ir vers
il Pass dal Raisch, Meraun e Verona. I sa

tracta da la Regio Basiliensis (RB), uniun
fundada 1963 da represchentants da l’eco-
nomia e da la scienza; la discussiun relativa
vegn manada dal Tessinais MarzioTartini,
noss consul general a Strassburg. Ils parti-
cipants èn il germanist Peter André Bloch,
participant e referent da pliras dietas a Segl
davart Friedrich Nietzsche (1844–1900),
Manuel Friesecke, manader da la RB,
Pierre-Alain Hug, da la Pro Helvetia, e
Klaus Eberhardt, president communal da
Rheinfelden (Baden). Questa vischnanca
tudestga, situada a nord dal Rain, datti pir
dapi 1922; ella dumbra oz var 32 000 ol-
mas. Sin la riva sid è situada la citad da
Rheinfelden AG (oz var 12 000 olmas),
antruras possess da Habsburg, che Napo-
leun Bonaparte (1768–1821) ha attribuì
1803 a l’Argovia. A las 17.30 entschaiva la
davosa discussiun al podium: «Acturs cul-
turals, barats e partenadi en domenas tri-
naziunalas.» Manader è Jean-Michel Spie-

ser (Universitad da Friburg), naschì e cre-
schì si en Alsazia, archeolog da l’emprim
cristianissem. Sper Béatrice Angrand, se-
cretaria da l’Uffizi franzos e tudestg per la
giuventetgna, dumbra la gruppa tschintg
participants: Alberto Chollet, schurnalist
svizzer da radio e televisiun; Eugen David,
anteriur parlamentari federal (SG/pcd);
cuss. nat.Mathias Reynard (VS/ps); Clau-
deW. Schäfer, schef dalCenter universitari
per istorgia applitgada (Friburg); ambassa-
dur LuziusWasescha, parsura dal Parc na-
tiral Ela e dal Forum svizzer da politica ex-
teriura (FSPI).

Bilantscha
La davosa sesida entschaiva la sonda, ils
12 d’october a las 10.00 en la sala A 140
dal bajetg Pérolles II, sut la direcziun da
Gilbert Casasus. Giast prominent è Adolf
Muschg, scriptur ed expert da litteratura.
L’unica participanta è cuss. naz. Christa
Markwalder (BE/pld), parsura dalNomes
(Nov moviment europeic en Svizra). Da
la discussiun fan anc part Pierre-Yves Le
Borgn (Cologna), deputà dals Franzos da
l’Europa centrala en l’«Assemblée natio-
nale» franzosa, ed Andreas Schwab, com-
member dal Parlament europeic per il Ba-
den-Württemberg (CDU). Rottweil, ci-
tad natala da Schwab, fascheva antruras
part da la confederaziun. Tgi sa sch’ins
survegn lur ina resposta a la dumonda da
la dieta: «È la Svizra actura u spectatura da
las relaziuns tranter Frantscha e Germa-
nia?» En mintga cas datti en Svizra in
grond interess per il svilup en domadus
gronds pajais limitrofs; ma cun la derasa-
ziun da las medias electronicas vegnan las
parentellas linguisticas pli decisivas: La
Svizra alemana s’infurmescha cunzunt da
quai che succeda enGermania, entant che
la Romandia enconuschameglier ils scha-
betgs en Frantscha. Quai è in motiv dapli
per promover il studi dal franzos en la
Svizra alemana e dal tudestg en Roman-
dia.

* Sala A 230 dal bajetg Pérolles II. Posta elec-
tronica da la chanzlia: lilian.daum@unifr.ch.
Telefon : 026 300 84 15.

La dieta universitara ha lieu a Friburg.

A tai, o Segner, n’è nagin egual; ti es grond, e
grond è tes num tras pussanza.

Jeremia 10, 6

